
等又云　皇長子年已九齡蒙養豫敎正在今日宜令出

閣讀書

上曰人資往不同或生而知之或學而知之或困而知之

也要生來自然聰明安能一一敎訓時行等對云資稟賦

于天學問成于人雖有睿哲之資未有不敎而能成者語

云少成若天性習慣如自然須及時豫敎乃能成德

上曰朕已知之先生每回閣去罷各賜酒飯一卓燒割一

分時行等叩頭謝遂出行去宮門數十丈許

上復令司禮內臣追止之云且少候

上已令人宣長哥來著先生每一見時行等復還至宮門

內立待良久

上令內臣覘視申閣老等聞召長哥亦喜否時行等語內

臣云我等得見　睿容便如覩景星慶雲眞是不勝之喜

內臣入奏

上微哂頷之久之司禮內監傳言　皇長子至矣　皇三

子亦至但不能離乳保遂復引入西室至　御榻前則

皇長子在榻右

上手携之　皇三子傍立一乳母擁其後時行等旣見因

賀云　皇長子龍姿鳳目岐嶷非凡仰見

皇上昌後之仁齊天之福

--

上欣然曰此　祖宗德澤

聖母恩庇朕何敢當時行等奏　皇長子春秋漸長正當

讀書進學

上曰已令內侍授書誦讀矣時行云

皇上正位東宮時方六齡卽已讀書　皇長子讀書已晚

矣

上曰朕五歲卽能讀書復指　皇三子是兒亦五歲尙不

能離乳母且數病時行等稍前熟視　皇長子

上手引　皇長子向明正立時行等注視良久因奏云

皇上有此美玉何不早加𤥨磨使之成器願

皇上早定大計　宗社幸甚

上復答曰朕已知之乃叩頭出〈升儲彙錄〉

六月虜入陝西洮河邊外皆番族與虜隔絕　國初設茶

馬司與番爲市每歲納馬易茶者爲熟番封貢後虜常抄

掠諸番番不能支俛首屈服歲有輸納名曰天巴于是虜

騎數至番中而火落赤者尤桀黥據莽刺川時掠漢人畜

邊將或就索輙復得之時副將李奎方大醉軍士報虜有

侵掠奎卽單騎赴之不介而馳虜人初來持鞚自白奎輙

拔刀斫之虜大譟射奎創甚還營死督臣檄大帥劉成嗣

擊虜不勝虜遂入犯至洮河副將李聯芳出戰遇雨爲虜

